
Плескъвъ и тии у нихъ посажени, тѣх же князь Олександро изъима, град 
Плесковъ свободи от плѣна, а землю их повоевавъ и пожже и полона 
взя бещисла, а ины изсѣче. 

Они же гордии совокупилися и рѣша: поидемъ [и] победимъ 
Олександра, имемъ его руками. Егда приближишася, и почюшася стражие 
олександрови, князь же Олександро ополчився и поидоша противу себѣ, 
наступиша море чюдьское, бЬша обоих множество: отець его бѣ Ярославъ 
прислалъ ему на помощь брата своего меншего Андрѣя во мнозе дружине. 
Тако бо у Олександра князя бяшѳ множество храбрых, якоже древле 
у царя Давыда силнии крѣпцыи такови мужи [л. 321 об.], и исполнишася 
духа ратна, бяху бо сердца имъ аки лвомъ, и рѣша: о княже честный 
драгий, я нынѣ приспѣ время положити главы за тя. Князь же Олександро, 
воздѣвъ руцы на небо, и рече: суди и рассуди, господи, прю мою 
от языка велерѣчна, помози ми, господи, яко древлѳ Моисѣеви на Амалика 
и прадеду моему Ярославу на оканнаго Святополка. Бѣ же тогда день 
суботный, восходящю солнцю, совокупишася обои, и бысть сѣча зла, 
трускъ от копий ломления, звукъ от мечнаго сечения, яко же морю> 
померзшу двигнутися, не бѣ видѣти леду, покрыло все кровию. Се же 
слышах от самовидца и рече ми: [якоже] видѣхомъ полки божий 
на воздусе, и пришедша на помощь Олександру, и победи Олександро 
помощию божиею, и даша ратнии плещи свои и сечяхутъ я, гонящий 
я, яко2 по озеру, и не бѣ имъ камо утещи. Здѣ же прослави богь 
Олексанъдра пред всѣми полки, яко Исуса Наввина у Ерихона. Си же 
рече: имемъ Олександра рукама, сего дастъ богь Олександру в руцѣ. 
Не обрѣтеся ему противникъ во бранѣхъ никогда же. Возративжеся 
со славною [л. 322] победою. Бяше множество полону в полку его, 
ведяхут же возлѣ козни и иже именуются божий ротори. Яко приближися 
князь ко граду Плескову, сосретоша его со кресты игумены, попове 
в ризах на город и пред городом, поющѳ славу господню Олександру: 
пособивый, господи, кроткому Давыду побед яти иноплеменники, вѣрному 
князю нашему оружиемъ крестным свободити град Плесковъ от иноплѳ-
менникъ от иноязычникъ рукою олександровою. 

О невѣгласи плесковицы, аще се забудете и до правнучятъ 
Олекъсандра, уподобитеся жидомъ, ихъ же препита господь в пустыни < 
крастелами печеными, о сихъ всѣх забыта [бога] своего, изведшаго 
ихъ из рабо[ты из е]гипетъския. 

И нача слышати имя олександрово по всѣмъ странамъ и до моря 
хуложьскаго3 и до горъ аравитцкихъ, и обону страну моря варяжьского, 
и до Рима. В то же время умножишася языка литовъского и начата 
пакостити области олександровѣ. Он же выездя нача побивати я. Еди
ною же ему сключися выѣхатя и победи семь ратий и множество 
князь, воеводы изби, ови руками изъима, слуги же его [л. 322 об.] 
ругающеся имъ вязахутъ я къ хвостомъ конь своихъ; и начаша блюстися 
имени его. 

В то же время нѣкто царь на восточней странЬ именемъ Батый, 
и богъ человвколюбець покорилъ бѣ ему* многия языки 5и той приела 
къ Александру рекуще:5 ты ли единъ хощеши не покоритися силе моей, 
и не6 ащѳ хощеши соблюсти землю свою, то прииди ко мнѣ, узриши 
честь и царства моего. Князь же Олександро прииде в Володимеръ 
по смерти отца своего в силе велицей, бысть грозенъ приѣздъ его, 

2 в рукописи „я" вставлено позднее, „яко" зачеркнуто. 3 в рукописи над словом 
„хуложьскаго" Стоят киноварные каморы. * в рукописи дальше выскоблено ошибочно 
второй раз написанное слово „богъ". Е — 5 в рукописи эти слова вписаны на верхнем 
поле листа, а в тексте между строк стоит киноварный крест как знак пропуска.8 в руко
писи перед „не" выскоблено „но"; по смыслу фразы должно быть — „ныне". 


